
Geirfa












Thema 1 UG Dadleuon dros fodolaeth Duw – anwythol






Athroniaeth yw’r chwilio academaidd am wirionedd, realiti a natur bodolaeth. Daw’r gair Saesneg philosophy o’r Groeg philo a sophos, sy’n golygu cariad a doethineb. Mae athroniaeth crefydd yn dadansoddi’r cysyniadau, y credoau a’r dysgeidiaethau canolog sy’n ymwneud â chrefydd.


Mae dadleuon athronyddol yn cynnwys cyfres o ragosodiadau sy’n arwain at gasgliad. Er mwyn bod yn llwyddiannus, mae angen i’r rhagosodiadau a’r casgliad fod yn ddilys ac yn gadarn (gweler y bocs).






	Dilys

	Mae’r casgliad yn dilyn yn rhesymegol o’r rhagosodiadau heb fylchau yn y rhesymu yn ystod y rhagosodiadau nac unrhyw wybodaeth newydd sydd heb ei hesbonio yn y casgliad.






	Cadarn

	Rhaid i’r wybodaeth yn y rhagosodiadau fod yn gywir, a rhaid i’r broses resymegol fod yn un ddilys.

	Dadl 1: Dilys a chadarn

	Dadl 2: Ddim yn ddilys neu gadarn










	

	Rh Cefais fy ngeni yn Aberystwyth.


	Rh Mae Aberystwyth ar arfordir Ceredigion.


	C Felly cefais fy ngeni yng Ngheredigion.





	

	Rh Cefais fy ngeni yn Aberystwyth.


	Rh Mae Aberystwyth ar arfordir yr Alban.


	C Felly, mae yr Alban ar fy nhystysgrif geni.













Yn nadl 1, mae’r rhagosodiadau yn gywir ac mae’r casgliad yn dilyn yn rhesymegol. Yn nadl 2, mae’r ail ragosodiad yn wallus, felly dydy’r ddadl ddim yn gadarn. Hefyd mae’n cyflwyno gwybodaeth i’r casgliad sydd heb gael ei chefnogi yn y rhagosodiadau, felly dydy’r ddadl ddim yn ddilys.

Cyngor


Nodwch feysydd lle mae pob dadl dros fodolaeth Duw naill ai heb fod yn ddilys neu heb fod yn gadarn. Gallwch ddefnyddio hyn mewn gwerthusiad rhan b.

1A UG Dadleuon anwythol: Cosmolegol


Mae’r ddadl gosmolegol dros fodolaeth Duw yn brawf athronyddol dros fodolaeth Duw. Ystyr ‘prawf’ yn y cyd-destun hwn yw tystiolaeth neu ddadl. Mae tystiolaeth yn gallu bod naill ai’n empirig neu’n rhesymegol o ran ffurf.




Prawf anwythol


Mae’r dadleuon cosmolegol a theleolegol (gweler tudalen 9) yn brawf anwythol dros fodolaeth Duw. Ystyr hyn yw eu bod nhw’n cynnig dadleuon a all fod yn ddilys ac yn gadarn, ond eto i gyd dydyn nhw ddim yn rhoi casgliad pendant nad oes modd ei gwestiynu.


Mae dadl anwythol yn rhoi casgliad sy’n un o nifer o bosibiliadau. Er enghraifft, mae ‘Mi wnes i disian, felly mae annwyd arna i’ yn anwythol. Mae’n rhesymegol tybio mai annwyd yw achos posibl y tisian, ond mae achosion posibl eraill fel clefyd y gwair, alergeddau eraill neu’r ffliw.








Y cysyniad o a posteriori



Mae’r dadleuon cosmolegol a theleolegol yn brawf a posteriori. Ystyr hyn yw eu bod nhw’n dod at eu casgliadau ar ôl gwerthuso data empirig. Mae’r ddadl gosmolegol yn dibynnu ar ddata empirig y cosmos a’r ffenomenau ynddo i ddod i’w chasgliadau.

Camgymeriad cyffredin


Lladin yw a posteriori. Ystyr a yw ’o’r’. Cofiwch gynnwys ‘a’ wrth ddefnyddio’r ymadrodd hwn.

Profi eich hun




	
1  Beth yw ystyr empirig?


	
2  Pam mae angen i ddadl fod yn ddilys?


	
3  Rhowch enghraifft o ddadl anwythol.

Y ddadl gosmolegol: Tri Dull cyntaf Sant Thomas Aquinas

Pwy oedd Sant Thomas Aquinas?


Mynach Dominicaidd, Catholig Rufeinig o’r Eidal oedd Aquinas (c.1225–74). Roedd gwaith Aristotle, ysgolhaig o gyfnod yr hen Roeg, wedi creu argraff arno, a chymhwysodd ei ddull empirig o resymu at Gristnogaeth.


[image: ]








Roedd Pum Dull Aquinas o’i waith Summa Theologica yn ddadleuon rhesymegol ynghylch bodolaeth Duw. Mae’r tri Dull cyntaf yn cynnig dadl gosmolegol a posteriori dros fodolaeth Duw, gan dynnu ar resymu Aristotelaidd.




Mudiant neu newid


Mae Dull Cyntaf Aquinas yn ymwneud â mudiant. Wrth fudiant, mae Aquinas yn golygu’r broses o newid o un cyflwr (gweithredoledd) i gyflwr arall (potensialedd) (gweler y bocs).






[image: ]


Yn enghraifft Aquinas, gweithredoledd pren yw bod yn oer, ond ei botensialedd yw mynd yn boeth. Er mwyn cyflawni ei botensialedd, mae’n cael ei symud gan rywbeth arall sy’n boeth yn weithredol (hynny yw, rhywbeth sy’n boeth ohono’i hun, go iawn). Mae tân yn symud y pren tuag at ei botensialedd, sy’n dod yn weithredoledd iddo pan mae’n llosgi. Dyma broses mudiant.

Y Dull Cyntaf




	
•  Mae rhai pethau yn y byd yn symud.


	
•  Mae’n rhaid bod peth sy’n symud yn cael ei symud gan rywbeth arall (ysgogydd).


	
•  Dydy’r gadwyn symudiad/mudiant ddim yn gallu mynd yn ôl mewn amser yn ddiddiwedd (atchwel anfeidraidd/infinite regresss).


	
•  Felly, rhaid bod ysgogydd cyntaf, sydd heb gael ei symud gan unrhyw beth arall (ysgogydd cyntaf neu ysgogydd disymud).

Cyngor


Cofiwch fod ‘anfeidraidd’ yn derm mathemategol i ddisgrifio amser neu rif sy’n ddiddwedd. Mae ‘anfeidrol’ yn ansoddair a ddefnyddir ym maes Cristnogaeth a’r capel i ddisgrifio Duw diderfyn, e.e. yn ein hemynau.

Achos ac effaith


Mae Ail Ddull Aquinas yn debyg ond yn ymwneud yn fwy ag achos ac effaith. Mae hyn yn wahanol oherwydd ei fod yn ymwneud â sut mae pethau’n dod i fodolaeth yn hytrach na sut maen nhw’n newid cyflyrau ac yn caffael gwahanol briodweddau.





Yr Ail Ddull





	
•  Mae popeth sy’n bodoli wedi cael ei greu – mae ganddo achos effeithiol.


	
•  Does dim byd yn gallu ei achosi ei hun.


	
•  Does dim o’r fath beth ag atchwel anfeidraidd.


	
•  Felly rhaid bod achosydd cyntaf sydd heb gael ei achosi.





Ar y cam hwn, does dim rhaid i’r ysgogydd neu’r achos cyntaf fod yn Dduw theïstiaeth glasurol sy’n credu ym modolaeth un duw goruchaf. Y cyfan y mae’r ddadl yn ei wneud yw profi’n rhesymegol bod rhaid bod achos cyntaf heb gael ei achosi neu ysgogydd disymud.










Amodoldeb a rheidrwydd


Mae gan Drydydd Dull Aquinas elfennau a priori oherwydd ei fod yn sôn am natur bodolaeth ac yn dibynnu llai ar wybodaeth empirig.




Y Trydydd Dull




	
•  Mae eitemau amodol.


	
•  Petai popeth yn amodol yna fyddai dim byd yn bodoli o gwbl, gan fod angen achos ar bethau amodol.


	
•  Mae atchwel anfeidraidd eitemau amodol yn amhosibl.


	
•  Felly, dydy pob peth ddim yn amodol.


	
•  Mae’n rhaid cael bod angenrheidiol i ddechrau cadwyn amodoldeb.


	
•  Duw yw’r bod angenrheidiol hwnnw.





Mae popeth yn y byd hwn yn amodol oherwydd ei fod yn dibynnu ar rywbeth arall i fod yma. Dydyn ni ddim yn gallu tystio i fodolaeth bod angenrheidiol, ond yn rhesymegol mae Aquinas yn dangos bod rhaid bod un i’w gael.






[image: ]


Gweithgaredd adolygu


Tynnwch lun cofiadwy o bob un o Ddulliau Aquinas (e.e. tân pren), yna ysgrifennwch y crynodeb pwyntiau bwled o ddadleuon Aquinas wrth ei ymyl. Gofynnwch i ffrind eich profi chi.

Profi eich hun




	
1  Pa enghraifft a allai ddangos beth roedd Aquinas yn ei olygu wrth mudiant?


	
2  Sut mae’r Ail Ddull yn wahanol i’r Dull Cyntaf?


	
3  Diffiniwch y geiriau amodol ac angenrheidiol.

Y ddadl gosmolegol Kalam


Mae’r ddadl Kalam yn un Aristotelaidd hefyd. Cafodd ei datblygu gan ysgolheigion Islamaidd o tua’r nawfed ganrif OCC a’i gwneud yn boblogaidd gan William Lane Craig yn 1979. Gair Arabeg yw kalam sy’n golygu ‘dadlau’ neu ‘drafod’.


Mae’r ddadl Kalam yn nodi:




	
•  Mae’n rhaid bod achos i bethau sy’n dechrau bodoli.


	
•  Dechreuodd y bydysawd fodoli.


	
•  Mae’n rhaid bod achos i’r bydysawd.





Fodd bynnag, y cwestiwn sy’n codi yw a ddechreuodd y bydysawd fodoli. Oni allai fod yn anfeidraidd ac wedi bodoli erioed? Mae dadl Craig yn dod mewn dau gam ac yn ceisio profi nad yw’r bydysawd yn anfeidraidd, a rhaid mai Duw personol yw’r achos cyntaf.

Pwy yw William Lane Craig?


Americanwr, diwinydd Cristnogol ac athronydd dadansoddol yw William Lane Craig (1949–heddiw). Mae wedi dadlau’n gyhoeddus â Sam Harris a Christopher Hitchens. Mae Craig yn dadlau nad yw hi’n bosibl i’r bydysawd fod yn anfeidraidd, gan nad yw anfeidredd yn rhesymegol bosibl.

Rhan un o’r ddadl Kalam: Mae achos gan beth bynnag sy’n dechrau bodoli




	
•  Dydy bydysawd anfeidredd gweithredol ddim yn gallu cynnwys cyfres o ddigwyddiadau sy’n dilyn ei gilydd; dydy hyn ddim yn anfeidraidd.


	
•  Fyddai bydysawd anfeidredd gweithredol byth yn cyrraedd yr eiliad bresennol oherwydd byddai’r digwyddiadau cyn hynny’n anfeidraidd.


	
•  Mae’r eiliad bresennol yn bodoli oherwydd cyfres o ddigwyddiadau sy’n dilyn ei gilydd.


	
•  Dydy’r bydysawd ddim yn anfeidraidd, felly rhaid ei fod yn feidraidd.


	
•  Mae pethau meidraidd yn dechrau, ac mae popeth sy’n dechrau yn cael ei achosi i wneud hynny (does dim byd yn gallu ei achosi ei hun).


	
•  Cafodd y bydysawd ei achosi i fodoli.










Gwrthod anfeidreidd gweithredol


Mae theori setiau yn astudio sut mae eitemau’n cael eu dosbarthu’n grwpiau neu’n setiau. Er enghraifft, byddai set o lyfrau yn cynnwys pob llyfr ynddi. Byddai set o setiau’n cynnwys pob set ynddi. Wedyn gallen ni gyfrif sawl set sydd.


Mae theori setiau yn gofyn a allai fod set anfeidraidd? Byddai angen i set anfeidraidd gynnwys nifer anfeidraidd o eitemau, ond mae hyn yn arwain at lawer o broblemau rhesymegol:




	
•  Byddai adio at set anfeidraidd neu dynnu oddi wrthi yn golygu nad yw hi’n anfeidraidd.


	
•  Mae hanner set anfeidraidd yn hafal i’r set gyfan, felly mae’n amhosibl ei rhannu.





Felly, mae rhai mathemategwyr ac athronwyr wedi awgrymu bod anfeidredd gweithredol yn afresymegol ac felly’n amhosibl.


Yr enw ar adio sawl gwaith at set gyda’r potensial i ddal ati am byth yw adio olynol. Enw’r set sy’n cael ei ffurfio drwy adio olynol yw anfeidredd potensial. Dydy anfeidredd potensial ddim yn anfeidraidd mewn gwirionedd.

Cymhwyso eich gwybodaeth


Pa mor ddilys neu gadarn yw’r dadleuon gan Aquinas a Lane Craig? Ystyriwch y canlynol:




	
1  Ydy Aquinas yn gywir nad oes dim o’r fath beth ag atchwel anfeidraidd?


	
2  Os nad yw anfeidredd gweithredol yn bosibl, pa broblemau mae hyn yn ei achosi i Dduw?


	
3  A allai’r bydysawd fod wedi cael ei ffurfio o fater a oedd yno’n barod?

Rhan dau y ddadl Kalam: Cysyniad o greawdwr personol




	
•  Cafodd y bydysawd ei achosi i fodoli.


	
•  Cafodd naill ai ei greu’n fwriadol neu gan ddeddfau naturiol di-feddwl.


	
•  Mae’n amhosibl bod deddfau naturiol wedi achosi’r bydysawd gan eu bod nhw’n perthyn iddo a doedden nhw ddim yn bodoli cyn iddo ddechrau.


	
•  Mae’n rhaid bod y bydysawd wedi cael ei achosi’n fwriadol.


	
•  Mae gweithred fwriadol yn gofyn am fod personol sydd ag ewyllys.


	
•  Os cafodd y bydysawd ei greu o ddim byd, yna dechrau’r bydysawd oedd dechrau amser.


	
•  Felly, mae bod personol yn bodoli’r tu allan i’r bydysawd ac amser fel achos cyntaf y cyfan i gyd.





Yma mae gennym fod sydd â nifer o nodweddion y Duw theïstig - mae’n rhaid bod y bod hwn yn drosgynnol, yn achos y bydysawd, yn nerthol, yn ymdeimladol ac yn ddeallus.

Camgymeriad cyffredin


Yn aml, mae myfyrwyr yn treulio cymaint o amser ar gam cyntaf y ddadl Kalam fel eu bod yn anghofio ymdrin â’r prawf o Dduw personol. Sicrhewch eich bod chi’n cynnwys y ddau.

Rhestr wirio


Ydych chi’n gallu:




	
•  diffinio’r termau a posteriori ac anwythol?


	
•  esbonio tri Dull cyntaf Sant Thomas Aquinas?


	
•  rhoi enghraifft i ddangos pob un o dri Dull cyntaf Aquinas?


	
•  diffinio Kalam ac anfeidredd gweithredol?


	
•  esbonio dwy ran dadl Kalam Lane Craig?

1B UG Dadleuon anwythol: Teleolegol






Mae’r ddadl deleolegol neu’r ddadl ddylunio dros fodolaeth Duw yn seiliedig ar wraidd y gair Groeg telos sy’n golygu ‘nod’ neu ‘bwrpas’. Mae’r ddadl yn dweud bod tystiolaeth o reoleidd-dra, sef patrwm rheolaidd, a phwrpas yn y bydysawd, a phopeth sydd ynddo, ac felly bod tystiolaeth o ddylunydd. Dyma resymu a posteriori, gan ei fod yn seiliedig ar dystiolaeth empirig. Mae’n anwythol hefyd, gan ei fod yn dod â ni i gasgliad sy’n un posibilrwydd ymysg nifer o bosibiliadau. Mae’n ddadl gydweddiadol, sy’n golygu bod cymhariaeth yn cael ei gwneud rhwng pethau sydd wedi’u gwneud gan ddyn a phethau naturiol.




Pumed Dull Sant Thomas Aquinas


Mae’r pumed o Bum Dull Aquinas yn fersiwn o’r ddadl deleolegol. Mae’n dweud bod eitemau heb ddeallusrwydd neu ‘gyrff naturiol’ yn ymddangos fel petaen nhw’n ymddwyn mewn ffordd reolaidd sy’n llesol. Dydy hyn ddim yn gallu digwydd heb ddeallusrwydd sy’n cyfeirio, neu’n arwain, y cyfan. I grynhoi:




	
•  Mae gwrthrychau difywyd yn gweithredu mewn ffordd reolaidd y mae modd ei rhagweld i gyflawni diben.


	
•  Dydy rheoleidd-dra er mwyn cyflawni diben ddim yn gallu digwydd ar hap.


	
•  Mae rheoleidd-dra er mwyn cyflawni diben yn awgrymu bod yna ddeallusrwydd sy’n cyfeirio sydd ddim gan wrthrychau difywyd.


	
•  Mae’n rhaid bod rhyw fod deallus i gyfeirio gwrthrychau difywyd.


	
•  Duw yw’r bod deallus hwnnw.







Y cysyniad o lywodraethiant


Dyluniad qua (fel) rheoleidd-dra yw’r math hwn o ddadl (gweler tudalen 11). Y syniad yw bod tystiolaeth ym myd natur bod pob peth yn cael ei gyfeirio tuag at ‘nod’ neu ddiben. Edrychodd Aquinas ar orbit y cyrff naturiol (sêr a phlanedau) fel enghraifft. Dydyn nhw ddim yn symud ar hap; yn hytrach maen nhw’n troi o gwmpas yn rheolaidd ac yn drefnus. Mae’r bydysawd cyfan yn ufuddhau i ddeddfau naturiol ac mae’n rhagweladwy ac yn drefnus. Mae hyn yn awgrymu bod deallusrwydd llywodraethol sy’n goruchwylio’r cyfan ac yn sicrhau bod pob peth yn ymddwyn fel y dylai.

Camgymeriad cyffredin


Weithiau mae myfyrwyr yn anghofio gorffen y dadleuon yn iawn. Sicrhewch eich bod chi’n cloi drwy gynnig a) bod rhaid bod dylunydd a b) Duw yw’r dylunydd hwn.

Cydweddiad y saethwr a’r saeth


Mae Aquinas yn cefnogi’r ddadl hon drwy ddefnyddio saeth yn enghraifft. Dydy hi ddim yn hedfan at ei tharged drwy ddamwain, ond oherwydd bod saethwr medrus yn ei chyfeirio ato. Dydy’r saeth ddim yn gallu hedfan ohoni’i hun a fyddai hi ddim yn taro dim byd, heb sôn am y targed, oni bai bod rhywun yno i anelu’r saeth ac yna i’w gadael yn rhydd.

Cyngor


Gwnewch siart sy’n cynnwys pob dadl deleolegol, gan gynnwys y cydweddiadau a ddefnyddiwyd ar gyfer pob un a chrynodeb pwyntiau bwled i bob un.

Profi eich hun




	
1  Beth yw ystyr qua?


	
2  Â beth y cymharodd Aquinas y bydysawd?


	
3  Pa dystiolaeth y mae Aquinas yn ei rhoi dros ddylunydd?

Oriadurwr William Paley

Pwy oedd William Paley?


Gweinidog Cristnogol o Loegr oedd William Paley (1743–1804). Roedd yn Archddiacon Caerliwelydd, ac yn athronydd. Roedd yn ddylanwad cryf ar Darwin ac yn dadlau dros ddiwinyddiaeth naturiol.

Cydweddiad dyluniad cymhleth


Mae gan Paley ddwy ddadl: dyluniad qua (fel) pwrpas a dyluniad qua (fel) rheoleidd-dra.




Dyluniad qua (fel) pwrpas


Mae Paley yn dadlau dros ddyluniad qua fel pwrpas. Mae’n ystyried manylion y ffenomenau yn y bydysawd yn hytrach na chanolbwyntio ar y bydysawd yn gyfan (gweler y bocs).

Petaech chi’n digwydd gweld carreg ar ddarn o dir, byddai’n ymddangos yn rhesymol awgrymu bod y garreg hon wedi bod yno erioed. Fodd bynnag, dychmygwch yn lle hynny eich bod chi’n digwydd gweld oriawr boced. Mae gan hon nifer o nodweddion sy’n arwyddocaol – cymhlethdod, trefn, sut mae’r rhannau’n ffitio at ei gilydd – a’r cyfan er mwyn dweud faint o’r gloch yw hi. Fyddai hi ddim yn rhesymol awgrymu bod yr oriawr hon wedi bod yno erioed. Yn hytrach, mae’n rhaid ei bod wedi dod oddi wrth ddylunydd a gynlluniodd i osod y rhannau at ei gilydd, yn y drefn benodol honno, er mwyn dweud faint o’r gloch yw hi.

Cymharodd Paley y nodweddion yn yr oriawr â nodweddion yn y byd go iawn. Un o’i nifer o enghreifftiau oedd y llygad dynol. Fel yr oriawr, mae ganddo holl nodweddion cymhlethdod, trefn, rhannau sy’n ffitio at ei gilydd, yn wahanol i garreg. I Paley, fel yr oriawr, roedd hi’n ymddangos yn afresymol i awgrymu bod y llygad wedi ffurfio ohono’i hun. Yn yr un ffordd rydyn ni’n gweld y nodweddion hyn mewn gwrthrychau wedi’u gwneud gan ddyn ac yn derbyn bod rhaid bod dylunydd, mae’n rhaid i ni ddweud yr un peth am y llygad.








	 

	Oriawr boced

	Y llygad dynol










	Cymhlethdod

	Cogs, sbringiau, gerau, bysedd

	Retina, iris, cornbilen, nerf optig, lens






	Trefn

	Mae’n mesur unedau amser rheolaidd

	Mae’n dehongli goleuni ac yn anfon gwybodaeth i’r ymennydd






	Mae rhannau’n ffitio gyda’i gilydd

	Mae sbringiau’n gorfodi gerau i droi’r cogs sy’n symud y bysedd

	Mae cannwyll y llygad yn gadael goleuni i mewn drwy’r lens i’r retina. Mae’r nerf optig yn dehongli’r goleuni ac yn cyfathrebu â’r ymennydd






	Pwrpas

	Dweud faint o’r gloch yw hi

	Gweld









Wrth ymateb i heriau cynharach Hume (gweler tudalen 13), mae Paley yn honni nad oes gwahaniaeth os nad ydyn ni erioed wedi gweld oriawr o’r blaen, neu os nad yw’r oriawr yn gweithio’n iawn. Rydyn ni’n dal i allu rhagdybio bod dylunydd. Does ar y dylunydd ddim angen yr un rhinweddau â Duw theïstig, dim ond deallusrwydd a throsgynoldeb.







Dyluniad qua (fel) rheoleidd-dra


Hefyd roedd Paley yn dadlau dros ddyluniad qua (fel) rheoleidd-dra drwy gymharu tystiolaeth o ddeddfau mudiant a disgyrchiant Newton. Edrychodd Paley ar gysawd yr haul a sut mae’r planedau’n ufuddhau i ddeddfau naturiol a dod i’r casgliad hwn: mae’n rhaid mai bod deallus oedd wedi rhoi trefn ar y bydysawd, gyda’i rannau trefnus, cymhleth. Duw yw’r bod deallus hwn.

Camgymeriad cyffredin


Sicrhewch pan fyddwch chi’n defnyddio cydweddiad yr oriawr eich bod chi’n gwneud y gymhariaeth â’r llygad. Pwynt y cydweddiad yw dangos y tebygrwydd â gwrthrychau naturiol.

Gweithgaredd adolygu


Dewch o hyd i’ch enghreifftiau eich hun o wrthrychau sy’n digwydd yn naturiol sy’n dangos yr un nodweddion dylunio ag oriawr boced Paley. Rhowch eich enghreifftiau mewn tabl cymharol fel yr un uchod.

Profi eich hun




	
1  Enwch bedair nodwedd ar y byd sy’n cael eu defnyddio fel tystiolaeth o ddylunio.


	
2  Pa eitem wedi’i gwneud gan ddyn y mae Paley yn ei chymharu â nodweddion yn y byd?


	
3  Beth oedd dau fath o ddadl Paley?

Dadleuon anthropig ac esthetig F. R. Tennant

Pwy oedd F. R. Tennant?


Diwinydd ac athronydd o Loegr oedd F. R. Tennant (1866–1957). Bu’n dadlau dros esblygiad theïstig yn ei waith, Philosophical Theology, a dadlau dros gytgord rhwng gwyddoniaeth a chrefydd.

Y bydysawd sydd wedi’i ddylunio’n fwriadol ar gyfer bywyd dynol deallus


Dydy dyfodiad damcaniaeth esblygiad ddim yn golygu o angenrheidrwydd nad yw’r ddadl ddylunio’n ddefnyddiol mwyach. Ceisiodd Tennant ddangos bod y ddadl yn gydnaws â damcaniaeth esblygiad, a datblygodd ddwy egwyddor i ddangos hyn: yr egwyddor anthropig a’r egwyddor esthetig.




Yr egwyddor anthropig


Mae’r ddadl hon yn dweud bod y bydysawd wedi’i ddylunio’n fwriadol ar gyfer cyflwyno bywyd dynol deallus. Nid hap a damwain oedd sut daeth bywyd deallus yma. Mae proses dechrau bodolaeth mater ynghyd â phroses esblygiad yn dystiolaeth sut aeth dylunydd ati i ddod â bywyd dynol i fodolaeth. Gan fod y bydysawd a phopeth sydd ynddo’n rheolaidd ac yn drefnus yn hytrach nag ar hap ac yn anhrefnus, mae’n rhesymol awgrymu ei fod yn ganlyniad deallusrwydd. Rhoddodd Tennant dri phwynt o dystiolaeth i gefnogi hyn:




	
1  Mae’n bosibl deall y bydysawd yn rhesymegol.


	
2  Mae’r byd yn cynnwys popeth sydd ei angen arnon ni i oroesi (disgyrchiant ar y grym cywir, electronau ar y wefr gywir, ac ati).


	
3  O ganlyniad i esblygiad drwy ddetholiad naturiol, daeth bodau sy’n gallu bod yn rhesymol a goroesi.











Yr egwyddor esthetig



Yn yr egwyddor esthetig, mae Tennant yn dadlau, oherwydd a) bod harddwch yn y bydysawd a b) ein bod ni’n ei werthfawrogi ac yn awyddus i’w greu, bod hyn yn dystiolaeth bod rhaid bod dylunydd. Dadleuodd Tennant nad oedd mantais esblygol i’r ddynoliaeth o fod yn gallu creu barddoniaeth neu werthfawrogi machlud haul. Felly rhaid bod gwerthfawrogiad fel hyn wedi’i ddylunio. Fyddai dim angen hyn ar y broses o ddetholiad naturiol a goroesiad y cymhwysaf oherwydd mae’n ddiangen. Ystyr hyn yw bod detholiad naturiol yn elwa o blu hardd aderyn oherwydd ei fod yn denu cymar, ond does dim angen i dirwedd fod yn ddeniadol. Mae’n rhaid mai’r rheswm pam rydyn ni’n gwerthfawrogi pethau fel hyn yw oherwydd bod Duw cariadus wedi’u rhoi nhw yno i ni eu mwynhau.

Camgymeriad cyffredin


Mae rhai myfyrwyr yn anghofio’r egwyddor esthetig wrth ysgrifennu am y ddadl deleolegol. Sicrhewch eich bod chi’n ei chynnwys yn rhan o’ch dysgu. Gallai cwestiwn holi amdano’n benodol.

Cymhwyso eich gwybodaeth


Pa mor ddilys neu gadarn yw’r dadleuon gan Aquinas, Paley a Tennant? Ystyriwch y canlynol:




	
1  Ydy rhywbeth sydd wedi’i seilio ar drefn yn gallu digwydd ar hap a damwain?


	
2  Oes unrhyw ffyrdd nad yw’r byd naturiol fel peiriant wedi’i wneud gan berson?


	
3  Ydy Tennant yn gywir nad oes rhaid i ni werthfawrogi harddwch er mwyn goroesi?

Rhestr wirio


Ydych chi’n gallu:




	
•  esbonio Pumed Dull Sant Thomas Aquinas?


	
•  ailadrodd cydweddiad y saethwr a’r saeth?


	
•  esbonio dwy ddadl Paley?


	
•  ailadrodd cydweddiad yr oriawr boced a’i gymharu â’r llygad?


	
•  esbonio beth yw ystyr dyluniad qua (fel) pwrpas a dyluniad qua (fel) rheoleidd-dra?


	
•  esbonio dwy ddadl Tennant?


	
•  esbonio sut mae dadleuon Tennant yn ymwneud â damcaniaeth esblygiad?

1C UG Heriau i ddadleuon anwythol








Heriau David Hume

Pwy oedd David Hume?


Athronydd empirig o’r Alban oedd David Hume (1711–76) a wnaeth gyfraniad helaeth i athroniaeth. Roedd yn sgeptig a feirniadodd y dadleuon cosmolegol a theleolegol yn Dialogues Concerning Natural Religion (1779).

Gwrthwynebiadau empirig a beirniadaeth o achosion (cosmolegol)


Mae’n bosibl crynhoi heriau Hume i’r ddadl gosmolegol fel hyn:








	 

	Honiad cosmolegol

	Her Hume










	1

	Mae gan bob effaith achos

	Efallai mai tybiaeth yw achos ac effaith, nid realiti.






	2

	Mae’n rhaid bod achos i’r bydysawd

	Dydy’r hyn sy’n wir am y rhannau ddim o reidrwydd yn wir am y cyfan.






	3

	Duw yw’r achos

	Nid Duw theïstiaeth yw hwn o reidrwydd.






	4

	Mae tystiolaeth bod Duw yn bodoli

	Allwn ni ddim gwybod a ddechreuodd y bydysawd na sut y dechreuodd.











1 Mae gan bob effaith achos


Mae Hume yn herio hyn oherwydd mai tybiaeth yw hi, nid ffaith. Pan fydd dau ddigwyddiad yn dod ar ôl ei gilydd, rydyn ni’n gyson yn dehongli rhai fel achosion ac eraill fel effeithiau. Mae Hume yn dadlau efallai fod y cysylltiad hwn yn anghywir. Rydyn ni’n defnyddio ein dychymyg i gysylltu’r ddau ddigwyddiad, ond dydy hyn ddim yn ddigonol i honni bod un yn achosi’r llall.

‘Os ydyn ni’n credu bod tân yn twymo neu fod dŵr yn adfywio, mae hynny oherwydd ei bod hi’n achosi gormod o boen i ni feddwl fel arall.’


Ffynhonnell: David Hume, A Treatise of Human Nature

2 Mae’n rhaid bod achos i’r bydysawd


Dydy’r ffaith bod achosion yn y bydysawd ddim yn golygu bod y bydysawd ei hun wedi’i achosi. Twyllresymeg cyfansoddiad yw tybio hyn. Ystyr hyn yw canfod nodwedd mewn rhannau o’r bydysawd sy’n gymwys i’r cyfan – er enghraifft, mae atomau’n fach iawn, felly rhaid bod popeth sy’n cynnwys atomau’n fach iawn – methiant rhesymegol yw hyn.


Ond pam tybio bod y bydysawd wedi dechrau hyd yn oed? Mae Hume yn dadlau efallai fod y bydysawd yn anfeidraidd. Does dim angen achos ar eitem anfeidraidd. Os defnyddiwn ni rasel Ockham, sef mai’r esboniad symlaf yw’r mwyaf tebygol o fod yn gywir allan o nifer o bosibiliadau, yna’r esboniad symlaf yw bod y bydysawd heb gael ei achosi ac yn anfeidraidd, neu iddo ei achosi ei hun.








3 Duw yw’r achos



Os Duw achosodd y bydysawd, does dim rhaid mai Duw theïstiaeth glasurol yw hwnnw. Dydy achos cyntaf ddim o angenrheidrwydd yn mynd i fod yn raslon, yn bersonol ac yn ddeallus.







4 Mae tystiolaeth bod Duw yn bodoli


Gan nad oedden ni yno, mae’n amhosibl i ni wybod a ddechreuodd y bydysawd neu a gafodd ei achosi. Does dim digon o dystiolaeth, felly dydy hi ddim yn bosibl siarad yn ystyrlon am Dduw yn creu bydysawdau gan nad oes gennym brofiad ohono.

Cyngor


Mae gwrthwynebiadau cosmolegol Hume yn wahanol i’w wrthwynebiadau teleolegol. Wrth adolygu, gwahanwch y dadleuon hyn drwy roi eich nodiadau mewn codau lliw i’w cadw ar wahân yn eich meddwl.


[image: ]












[image: ]


Profi eich hun




	
1  Pa enghraifft y mae Hume yn ei rhoi i ddangos rhith achos ac effaith?


	
2  Beth yw twyllresymeg cyfansoddiad?


	
3  Os nad Duw a ddechreuodd y bydysawd, pa ddewisiadau eraill y mae Hume yn eu hawgrymu?

Problemau gyda chydweddiadau (teleolegol)


Mae’r ddadl deleolegol yn gydweddiadol ac felly dechreuodd Hume gyda set o enghreifftiau yn ei ddeialogau. Roedd yn ysgrifennu tua 20 mlynedd cyn Paley, a defnyddiodd oriawr boced, tŷ a llong. Wedyn cafodd yr enghreifftiau hyn eu parodïo wrth iddo fynd ati i’w tynnu’n ddarnau, gan herio eu gwerth am nifer o resymau.


Roedd Hume yn teimlo nad oedd cymharu’r bydysawd â pheiriant yn ddim gwell na’i gymharu â moronen! Mae’r bydysawd yn rhannu nodweddion â moronen, fel cynhyrchiant, twf a llystyfiant. Ychwanegodd Hume fod y bydysawd yn unigryw, felly mae’n amhosibl cyfiawnhau ei gymharu â dim byd – mae defnyddio cydweddiadau yn amhriodol wrth siarad am y bydysawd.







Gwrthod honiadau theïstig traddodiadol


Mae theïstiaeth draddodiadol yn gwneud llawer o honiadau am gymeriad Duw yn seiliedig ar yr ysgrythur. Er enghraifft, mae Duw yn hollalluog, yn hollwybodus, yn hollraslon, yn hollbresennol, yn dragwyddol, yn foesol berffaith ac Ef yw’r unig un. Mae gwrthwynebiadau Hume i’r ddadl deleolegol yn herio’r nodweddion hyn.




Nid Duw theïstiaeth glasurol yw’r dylunydd o reidrwydd


Mae Hume yn dadlau bod rhaid bod achos yn gymesur â’i effaith. Er enghraifft, fyddai cerigyn bach sy’n cael ei daflu i bwll dŵr ddim yn achosi ton llanw. Felly, dim ond nodweddion sy’n gymesur â’r byd sydd wedi’i ddylunio sy’n gallu bod gan y dylunydd. Mae hyn yn arwain Hume i wneud yr honiadau canlynol.







Duw maleisus


Os yw’r byd wedi’i ddylunio, yna mae’n amherffaith. Mae bodolaeth drygioni a dioddefaint yn awgrymu y byddai’n rhaid i ddylunydd fod yn faleisus, ddim yn hollraslon o gwbl, er mwyn iddo fod wedi’u cynnwys yn y bydysawd.







Duw prentis


Efallai bydd oriadurwr prentis, sy’n gwneud camgymeriadau wrth ddysgu, yn rhoi’r gorau i’w ymdrechion cynnar i wneud oriaduron wrth iddo wella. Felly hefyd, efallai mai gwaith duw prentis yw’r byd hwn a’i fod wedi gwrthod y byd hwn fel un gwael ac wedi symud ymlaen i wneud bydoedd gwell.








Sawl duw



Mae angen mwy nag un dylunydd ar dŷ i wneud iddo ddod i fodolaeth. Fel arfer mae llawer o fasnachwyr yn rhan o’r broses. Pam byddai’r byd hwn yn wahanol i hynny? Gallai fod llawer o dduwiau’n rhan o’r broses, nid un yn unig.







Duw absennol


Mae’n annhebygol y bydd dylunydd oriaduron yn aros i edmygu ac addasu ei waith am weddill ei fywyd. Byddai’r dylunydd yn fwy tebygol o symud ymlaen i wneud oriaduron newydd mewn mannau eraill, neu gallai farw hyd yn oed. Fyddai dim angen i ddylunydd y byd fod o gwmpas i gael ei addoli neu i ymyrryd.


Anthropomorffiaeth yw cymharu dyluniad o’r byd dynol â nodweddion dyluniad yn y bydysawd. Gallwn weld pa mor broblemus yw gwneud i’r dylunydd, Duw, fod yn debyg i ni.

Camgymeriad cyffredin


Peidiwch ag anghofio bod Paley yn ateb rhai o’r heriau hyn yn ei ddadl deleolegol (tudalen 10), a ysgrifennwyd ar ôl i Hume farw. Roedd Paley yn ymwybodol iawn o waith Hume.

Profi eich hun




	
1  Pam mae’n well cymharu’r bydysawd â rhywbeth heblaw am beiriant?


	
2  Beth yw honiad theïstiaid ynglŷn â sut un yw Duw?


	
3  Pam mae Hume yn awgrymu y byddai’n rhaid i’r dylunydd fod yn absennol, yn faleisus neu’n brentis?

Esboniadau gwyddonol amgen




Damcaniaeth y Glec Fawr


Er bod gwyddoniaeth fodern yn gyffredinol yn ymwneud mwy â materion eraill nag â phrofi bodolaeth Duw, mae rhai canfyddiadau gwyddonol yn cael eu cynnig yn her i’r dadleuon teleolegol a chosmolegol.




	
•  Y cyntaf i awgrymu y gallai’r bydysawd fod yn ehangu oedd Georges Lemaître, dyn o wlad Belg, offeiriad Catholig Rufeinig, ffisegydd a seryddwr yn 1927.


	
•  Cyflwynodd Edwin Hubble dystiolaeth weledol yn 1926. Arsylwodd fod galaethau pell yn dangos sifft goch, tystiolaeth eu bod nhw’n symud i ffwrdd oddi wrthon ni a bod y bydysawd yn ehangu.


	
•  Drwy fesur y Pelydriad Cefndir Microdonnau Cosmig (Cosmic Microwave Background Radiation CMBR) yn y bydysawd, llwyddodd gwyddonwyr i olrhain cadwyn achos ac effaith i bwynt ehangu canolog tua 13.8 biliwn o flynyddoedd yn ôl. Mae hyn yn gyson â ffrwydrad enfawr a fyddai wedi achosi i ofod/amser ddatblygu o hynodyn. Mae’n ymddangos mai dyma achos cyntaf popeth.


	
•  Nododd Stephen Hawking, y ffisegydd, mai cwestiwn disynnwyr yw gofyn beth ddigwyddodd cyn y Glec Fawr oherwydd nad oedd dim byd cyn hynny. Y Glec Fawr oedd dechrau amser, y bydysawd a phopeth, felly does dim angen ystyried Duw fel achos cyntaf.











Damcaniaeth Charles Darwin o esblygiad drwy ddetholiad naturiol



Disgrifiodd Darwin ei hun fel thëist yn ei hunangofiant, ond gwrthododd ef hefyd ddadl ddylunio Paley yng ngoleuni detholiad naturiol.




	
•  Mae damcaniaeth esblygiad yn honni bod organebau ungellog wedi cynhyrchu amrywiadau ar hap bychain iawn dros filiynau o flynyddoedd. Roedd rhai yn fanteisiol i oroesi ac felly i atgenhedlu, a doedd rhai ddim.


	
•  Roedd detholiad naturiol yn golygu bod y rhai nad oedden nhw wedi’u haddasu’n dda i oroesi wedi marw allan. Yn raddol arweiniodd hyn at amrywiaeth eang o rywogaethau, ac yn y pen draw at fodau dynol hefyd a oedd wedi’u haddasu’n dda i’w hamgylchedd.


	
•  Does dim rhaid i’r mecanwaith di-feddwl hwn fod â dylunydd deallus; mae’n gallu gweithredu ar ei ben ei hun.


	
•  Enghreifftiodd Richard Dawkins y broses hon drwy ei efelychiad cyfrifiadur, The Weasel Program, sy’n cael ei ddisgrifio yn ei lyfr The Blind Watchmaker. Roedd yr efelychiad hwn yn dethol cyfuniadau o lythrennau ar hap ac yn cadw’r rhai a oedd wedi’u haddasu orau, er mwyn i’r efelychiad yn y pen draw fod â’r drefn gywir o lythrennau i lunio’r ymadrodd o Hamlet gan Shakespeare, ‘Me thinks it is like a weasel’. Llwyddodd yr efelychiad.


	
•  Heb fod angen Duw y dylunydd, canlyniad amrywiadau ar hap a detholiad cronnus oedd trefn a chymhlethdod.

Cymhwyso eich gwybodaeth


Ydy’r esboniadau gwyddonol hyn yn rhoi dewisiadau eraill digonol yn lle achos cyntaf neu Dduw sy’n ddylunydd? Ystyriwch y canlynol:




	
1  Beth achosodd y Glec Fawr?


	
2  Ydy pwynt anfeidraidd (hynodyn) yn gallu newid neu ddechrau tyfu?


	
3  O ble tarddodd yr organebau ungellog?


	
4  Pwy ddyluniodd The Weasel Program?

Rhestr wirio


Ydych chi’n gallu:




	
•  esbonio pedwar gwrthwynebiad Hume i’r ddadl gosmolegol?


	
•  diffinio twyllresymeg cyfansoddiad?


	
•  esbonio gwrthwynebiadau Hume i’r ddadl deleolegol?


	
•  esbonio beth yw ystyr Damcaniaeth y Glec Fawr?


	
•  esbonio beth yw ystyr damcaniaeth esblygiad?


	
•  defnyddio geirfa gywir, gan gynnwys detholiad naturiol ac amrywiad ar hap?

